
INNGANGUR

Skólanámskráin okkar, „Yfir holt og hæðir“, kemur nú út í níunda skipti. Ritið hefur að geyma stefnu Lyngholts, markmið, starfshætti, mat á skólastarfi, og ýmsar gagnlegar upplýsingar um starfsemina. Námskráin birtist í heild á netinu. Er þetta meðal annars hluti af umhverfisstefnu okkar. Til að skoða námskrána er farið inn á http://www.leikskolinn.is/lyngholt.  

Sú breyting hefur orðið á að framvegis mun námskráin ekki koma út árlega heldur er þetta rit ætlað til framtíðar og kemur nýtt rit ekki út fyrr en með endurskoðun námskrárinnar. Ný aðalnámskrá fyrir leikskóla er í mótun og verður námskráin okkar endurskoðuð í tengslum við hana. Nýir foreldrar munu fá í hendurnar upplýsingabækling um leikskólann og starfsmannahandbók er aðgengileg starfsmönnum. Þá verður gefin út starfsáætlun árlega sem og ársskýrsla.
Nýstofnað foreldraráð mun framvegis gefa umsögn til skólans og fræðslunefndar um námskrá og áætlanir leikskólans sem og að fylgast með framkvæmd starfsins.


Námskráin sýnir starfsgrundvöll okkar. Hún ætluð til að miðla til foreldra upplýsingum um starfsemi leikskólans og efla þannig samstarf heimilis og leikskóla. Námskráin auðveldar einnig nýjum starfsmönnum að setja sig inn í starfið og er stuðningur allra starfsmanna í vinnu sinni.

Starf skólans tekur mið af Fjölgreindarkenningu Howards Gardners og ýmis þróunarverkefni, formleg sem óformleg eru unnin ár hvert til eflingar starfseminni.


Ástúð, umhyggja og virðing fyrir hverjum einstaklingi er grundvöllur góðs leikskólastarfs og þegar gleðin er höfð að leiðarljósi eru okkur allir vegir færir.
Í september 2008.

Endurskoðun 2009.

Leikskólastjóri.

1 YTRI AÐSTÆÐUR

Leikskólinn Lyngholt



Sími:
474 -1257.

Heiðarvegi 5 Reyðarfirði


Netfang: lyngholt@fjardabyggd.is 
Heimasíða: www.leikskolinn.is/lyngholt 

1.1 Yfirstjórn leikskólamála

Leikskólinn Lyngholt er 4. deilda leikskóli, rekstraraðili er Fjarðabyggð.

Leikskólar heyra undir Menntamálaráðuneyti.

Fræðslunefnd fer með málefni leikskólans ásamt fræðslustjóra. Leikskólastjóri ber faglega og rekstrarlega ábyrgð og fer með daglega stjórn.

1.2 Skólaskrifstofa

Leikskólinn hefur samstarf við starfsfólk skólaskrifstofu varðandi greiningu, fræðslu og ráðgjöf sem og að bókasafni skrifstofunnar.

Helstu verkefni skrifstofunnar eru samkvæmt stofnsamningi meðal annars 
eftirfarandi:

· Almenn og greinabundin kennsluráðgjöf, námsráðgjöf og sálfræðiþjónusta

· Endur – og símenntun kennara, nýbreytni og þróunarstörf.

· Launaútreikningar.

· Ráðgjöf í deilumálum.

· Ráðgjöf vegna eftirlits með framkvæmd grunnskólalaga.

· Rekstur kennslugagnasafns, ráðgjöf um uppbyggingu og starfrækslu skólasafna.

1.3 Saga leikskólans

Sumarskóli tók til starfa á Reyðarfirði vorið 1963 og var hann þá til húsa í grunnskólanum. Hann var starfræktur með hléum til ársins 1977 en þá var starfsemin flutt í Hermes þar sem boðið var upp á fjögurra klst. vistun bæði fyrir og eftir hádegi. Í upphafi var gert ráð fyrir að leikskólinn væri tvísetinn í fjóra tíma í senn yfir daginn. Í Hermes var rekinn heilsársskóli allt til haustsins 1984 þegar flutt var í tveggja deilda leikskóla við Heiðarveg 5. Leikskólinn var hins vegar formlega tekinn í notkun og vígður af frú Vigdísi Finnbogadóttur, forseta Íslands sumarið 1985 og hlaut þá nafnið Lyngholt.

Í byrjun var einungis helmingur húsnæðisins nýttur fyrir starfsemi leikskólans, hluti húsnæðisins var nýtt af grunnskólanum og um tíma var þar til húsa skrifstofa Reyðarfjarðarhrepps. Haustið 1993 fékk svo leikskólinn húsnæðið allt til umráða, enda hafði starfsemi hans þá aukist umtalsvert. 


Vorið 2004 var síðan hafist handa við að byggja tvær deildir til viðbótar við skólann auk þess sem eldra húsnæði var endurbyggt. Fjórar deildir, rúmgóður salur, listastofa, stórt og velútbúið eldhús, starfsmannaaðstað og stór lóð skapa ramma utan um starfsemi skólans. Vígsla skólans fór fram 1.desember 2006.

Ýmis félagasamtök hafa í gegnum tíðina stutt við starfsemi leikskólans m.a. með því að gefa til hans ýmsan efnivið, leiktæki, húsgögn og öryggisbúnað. Í tengslum við byggingarframkvæmdirnar 2004-2005 stóðu mörg fyrirtæki og félagasamtök fyrir myndarlegum gjöfum til leikskólans. Sá stuðningur verður aldrei fullkomlega þakkaður.
2 NÁMSKRÁ

Aðalnámskrá leikskóla er stefnumótandi leiðarvísir um uppeldisstörf í leikskólum og á að mynda sveigjanlegan starfsramma. Á grundvelli þessa leiðarvísis á sérhver leikskóli að gera eigin skólanámskrá.  Netslóð Aðalnámskrár leikskóla er: http://www.mrn.stjr.is/mrn/mrn 
2.1 Leikskólastarf

Samkvæmt lögum nr. 90/2008 er leikskólinn fyrsta skólastigið í skólakerfinu og er fyrir börn undir skólaskyldualdri. Leikskóli annast að ósk foreldra uppeldi, umönnun og menntun barna á leikskólaaldri í samræmi við lögin. Nafnið ,,leikskóli” tekur mið af meginkjarna uppeldisstarfsins í leikskóla og er jafnframt viðurkenning á því að leikurinn er náms- og þroskaleið barnsins og helsta kennslutæki leikskólakennara. Ekki er um beina kennslu að ræða sem stefnir að ákveðinni fræðilegri þekkingu. Leikskólafræði eru fremur þroskamiðuð en fagmiðuð. Sveitarfélög bera meginábyrgð á rekstri leikskóla en Menntamálaráðuneytið gefur út aðalnámskrá leikskóla, mótar uppeldisstefnu og sér um að fram fari mat á leikskólastarfi. Foreldrar bera frumábyrgð á uppeldi barna sinna en leikskólastarfið er viðbót við það uppeldi sem börnin fá á heimilum sínum. Leikskólinn er fyrir öll börn, óháð andlegu og líkamlegu atgervi, menningu eða trú. 

    Í leikskólum skal velferð og hagur barna hafður að leiðarljósi í öllu starfi. Veita skal börnum umönnun og menntun, búa þeim hollt og hvetjandi uppeldisumhverfi og örugg náms- og leikskilyrði. Stuðla skal að því að nám fari fram í leik og skapandi starfi þar sem börn njóta fjölbreyttra uppeldiskosta. Starfshættir leikskóla skulu mótast af umburðarlyndi og kærleika, jafnrétti, lýðræðislegu samstarfi, ábyrgð, umhyggju, sáttfýsi, virðingu fyrir manngildi og kristinni arfleifð íslenskrar menningar.
    Meginmarkmið uppeldis og kennslu í leikskóla skulu vera:
a. að fylgjast með og efla alhliða þroska barna í náinni samvinnu við foreldra

b. að veita skipulega málörvun og stuðla að eðlilegri færni í íslensku,
c. að hlúa að börnum andlega, vitsmunalega og líkamlega í samræmi vð þarfir hvers og eins svo að börnin fái notið bernsku sinnar, 
d. að stuðla að víðsýni barna og efla siðferðisvitund þeirra,
e. að leggja grundvöll að því að börn verði sjálfstæðir, virkir og ábyrgir þátttakendur í lýðræðisþjóðfélagi sem er í örri og sífelldri þróun,
f. að rækta hæfileika barna til tjáningar og sköpunar í þeim tilgangi m.a. að styrkja sjálfsmynd þeirra, heilbrigðisvitund, öryggi og hæfni til mannlegra samskipta. 
Netslóð á lög um leikskóla er: http://www.stjornartidindi.is/Advert.aspx?ID=522df4bf-5cc3-4ad4-9c78-85a640cd956f  
2.1.1 Stefna Lyngholts 
Sameiginleg markmið hjálpa meðlimum liðsheildar að taka ákvarðanir, þeir vita hvað skal gera og hvernig. Í skólasamfélaginu er hægt að tala um skóla sem lærir, skóla sem námssamfélag þegar tekist hefur að marka skólanum stefnu, byggja upp sameiginlega sýn sem allir meðlimir skólans fylkja sér um og taka jafnframt ábyrgð á starfi og árangri skólans. 
Í Lyngholti tökum við mið af hugmyndafræði þeirri sem felst í Fjölgreindarkenningu Howards Gardners en þar er lögð áhersla á alla þroskaþætti barnsins

Gardner hefur sett fram hugmyndir um að greind mannsins samanstandi af fleiri en einni greind. Með þessari kenningu er Gardner að víkka sýn á mannlega möguleika og hæfileika út úr ramma hefðbundinna greindarprófa. Hann telur að greindarpróf séu ekki áreiðanlegur mælikvarði þar sem þau hafi sín takmörk og prófi ekki allt litróf mannlegra hæfileika. Hann skilgreinir greind sem hæfileika til að leysa þrautir eða vandamál annars vegar og hins vegar að hanna afurðir í góðu samspili og samhengi við umhverfið.

Gardner telur að greind mannsins samanstandi af 8 eða fleiri greindarsviðum. Greindirnar þroskast misjafnlega hjá einstaklingum og á ólíkum tíma. Einstaklingar læra ólíkt eftir því hvaða greindarsvið eru sterkust hjá þeim og þeir bregðast misvel við kennsluaðferðum. Mikilvægt er að hafa í huga að:

· Hver einstaklingur býr yfir öllum greindunum

· Flestir geta þróað hverja greind á viðhlítandi getustig

· Greindirnar starfa saman á flókinn hátt

· Það er hægt að vera greindur á mismunandi hátt á hverju sviði

· Ein tegund greindar er ekki mikilvægari en sú næsta

Það er því mikilvægt að gefa börnum tækifæri til fjölbreyttra leikja og verkefna svo þau fái tækifæri til að þroskast sem best. 

Þær greindir sem Howard Gardner hefur kortlagt eru eftirfarandi:

· Málgreind: Hæfileiki til að hafa áhrif með orðum, bæði munnlega og skriflega
· Rök-og stærðfræðigreind: hæfileiki til að nota tölur á árangursríkan hátt og hugsa rökrétt

· Rýmisgreind: Hæfileiki til að skynja hið sjónræna og rúmfræðilegt umhverfi

· Líkams-og hreyfigreind: Færni í að nota allan líkamann til að tjá hugmyndir og tilfinningar og leikni til að búa til hluti og nota þá

· Tónlistargreind: Hæfileiki til að skynja, meta, skapa og tjá tónlist

· Samskiptagreind: Hæfileiki til að skilja og greina skap og tilfinningar annarra

· Sjálfsþekkingargreind: Sjálfsþekking og hæfni til að lifa og starfa á grunni þeirrar þekkingar. Skýr sjálfsmynd og þekking á eigin styrk og veikleikum

· Umhverfisgreind: Hæfni í að þekkja og flokka fjölda tegunda úr jurta- og dýraríkinu auk næmni fyrir fyrirbærum náttúrunnar

Við í Lyngholti völdum okkur sem einkunnarorð: ALLIR GETA EITTHVAÐ, ENGINN GETUR ALLT.  Með því leggjum við áherslu á styrkleika hvers og eins og með því viðurkennum við að það eru ekki allir eins, við höfum mismunandi sterkar greindir. Við sköpum örvandi námsumhverfi þar sem hver og einn nálgast nám sitt á eigin forsendum og fær notið sín sem einstaklingur. 
2.1.2 Markmið Lyngholts 
Markmið okkar taka mið af einkunnarorðunum okkar: 
ALLIR GETA EITTHVAÐ, ENGINN GETUR ALLT. 
Því við viljum:

· Að nemendur okkar  séu sjálfstæðir í vinnu og leik, tileinki sér sterka sjálfsmynd
· Að nemendur okkar séu glaðir, líði vel með sjálfum sér og njóti tilverunnar
· Að nemendur okkar beri virðingu fyrir umhverfi og samferðamönnum
Leiðir:

· Við horfum á sterkar hliðar hvers og eins, þannig byggjum við upp sterka sjálfsmynd og tökumst jafnframt á við veikleika

· Allir nemendur okkar eru einstakir, við heillumst af hverjum og einum. Þannig fá allir notið sinna styrkleika

· Við mætum hverjum nemanda með gleði, jákvæðni og lagni

· Viðhorf, vilji og hæfni kennarans er grundvallaratriði til að við náum markmiðum okkar. Þess vegna þurfum við stöðugt að íhuga framkomu okkar og skipulag deildarinnar þegar einhverjum nemanda gengur illa.

· Við erum vakandi fyrir umhverfi okkar, endurvinnum, flokkum og hreinsum

· Ritmál er sýnilegt og unnið er með það á fjölbreyttan hátt

· Útivist, vettvangsferðir,fastir íþróttatímar, stuttar hreyfistundir eru á hverjum degi

· Námsframboð er fjölbreytt, einnig kennsluaðferðir. Í Lyngholti er þvi ávallt tími fyrir atorku, gleði og kátínu.

2.1.3 Sýn Lyngholts
Við sem erum í Lyngholti erum sjálfstæð og glöð og berum virðingu fyrir umhverfi okkar. Til að ná markmiðum okkar höfum við kjörorð leikskólans: ,,Allir geta eitthvað, enginn getur allt” að leiðarljósi í öllu starfi og við tileinkum okkur jákvæðni, gleði, hreinskiptni og virðingu. Starf okkar tekur mið af Fjölgreindakenningu Howards Gardners og mikil áhersla er lögð á umhverfisvernd, ritmálsörvun og hreyfingu.

2.1.4 Áhersluþættir Lyngholts
Starf okkar er byggt á fjölgreindarlegum grunni eins og kemur fram í köflunum hér að ofan. Alla tíð höfum við horft til heilsusamlegrar lifnaðarhátta, umhverfisverndar og íslenskan er okkur einnig kær. Þessa þrjá áhersluþætti, ritmálsörvun, hreyfingu og umhverfisvernd má greina í öllu okkar starfi
Ritmálsörvun og Tákn með tali (TMT)

Við notum Tákn með tali til að efla málþroska okkar.

Markmið:

· Innleiða TMT í skólanum okkar

· Ýta undir málþroska og vinna gegn málörðugleikum

· Mæta tvítyngdum nemendum, auðvelda þeim að tjá sig

· Að nemendur og kennarar verði færir um að nota tákn

Leiðir:

· Tákn vikunnar á hverri deild

· Tákn sett á ýmsar merkingar í leikskólanum

· Valin lög með táknum

· Upplýsingabæklingar útbúnir fyrir foreldra þeirra barna sem sérstaklega þurfa.
Ritmálsörvun er skýr:

Allt húsið: Lestrarhvetjandi umhverfi:

· Ritað mál sýnilegt, merkja hluti í umhverfinu, nöfn nemenda sýnileg

· Hólf merkt með nöfnum nemenda, nota græna og rauða liti

· Söngur, lestur, taktur, þulur

· Upplýsingar sem nemendur geta nýtt sér í augnhæð þeirra

· Stafirnir í hverju holti, vinna með á fjölbreyttan hátt

· Þemakassar með lestrar- og skriftartengdum verkefnum s.s. pósthús, skrifstofa..

· Markviss málörvun

· Finna fyrsta hljóð hluta við ýmis tækifæri s.s. þegar valið er í röð, í sætin o.s.frv.
· Lesáttin þegar lesið er fyrir nemendur – láta fingurinn fylgja línunni

· Skoða bókina, hver er höfundurinn, hver myndskreytti, um hvað er bókin o.s.frv.

· Skoða löng og stutt orð í bókinni, hvað stafirnir og orðin segja o.s.frv.

· Setja upp póstkassa í hverju holti

· Æfa takt, ganga í takt, klappa þegar við syngjum, nota hljóðstafina í söng og öðru starfi

· Klappa samstöfur t.d. nöfnin okkar

· Þulur og runur

· Nota ítölsku skriftina og Comic sans leturgerðina (tölva)

· Vera opin og áhugasöm, miðla öðrum starfsmönnum af því sem vel gengur.

Leiðir á hverri deild:

1-2 ára:

· Þjónaspjöldin – stafurinn minn heitir og segir

· Leika með stafina á margvíslegan hátt

· Kátt í koti (námsefni tekið saman af Þuríði Guðlaugsdóttur)
2-3 ára:

· Stafurinn minn, hvað segir hann, þjónaspjöldin og stafir á vegg

· Teikna stafi í loftinu

· Spora stafi á blað, alltaf byrja uppi

· Leikir úr Markvissri málörvun 1-2 kafli og Kátt í koti (námsefni tekið saman af Þuríði Guðlaugsdóttur)
· Einn, tveir og byrja

3-4 ára:

· Leikum með stafi, leirum, sporum, stafasamstæðuspil

· Þjónaspjöld og tákn

· Skrifa 1-4 stafi í nafninu sínu

· Merkja sjálf, eftir getu hvers og eins

· Markviss málörvun 1-2 kafli og Kátt í koti (námsefni tekið saman af Þuríði Guðlaugsdóttur)
4-5 ára:

· Vinna með bókstafina heyrn og sjónrænt

· Vinna með einn bókstaf í viku í vettvangsferðum, vinnubókum, einingakubbum, sögugerð ofl.

· Þjónaspjöld, tákn, afmælisdagur o.fl.

· Skrifa nafnið sitt, merkja allt sjálf

· 1.-4. kafli í Markvissri málörvun
Nám í gegnum íþróttir/vettvangsferðir

Í þessu verkefni byggjum við á grunni sem varð til þegar við tókum þátt í tveggja ára þróunarverkefni sem bar heitið ,,Learning through Sports”. Verkefnið var samvinnuverkefni Lyngholts og annarra skóla í Eistlandi, Búlgaríu og Bretlandi. Nú höfum við bætt um betur og fjölgað vettvangsferðum og jafnframt fléttað öll námssvið inn í þær. 

Markmið:

· Að læra nýjar leiðir að námi gegnum íþróttir

· Að flétta hreyfingu inn í allt starf leikskólans

· Að efla kennarana og auðga starf leikskólans

· Að stuðla að jafnri þátttöku allra, fatlaðra og ófatlaðra í íþróttum

· Að nemendur okkar séu sterkir, ánægðir einstaklingar

· Að stuðla að samvinnu og sjálfstrausti nemenda


Leiðir:


· Morguníþróttir í lok samverustundar

· Stuttar hreyfistundir af og til í dagskránni

· Teygjur í gönguferðum, fyrir,eftir eða í miðri ferð

· Tónlist og hreyfistund(dans) 1x í viku í hópasarfi

· Nota tónlist og hreyfingu í listastarfi

· Gönguferðir s.s þemaferðir (finna ákv. bókstaf, lykt, skoða veður o.sfrv.)
· Garðurinn, hver hópur með umsjón ákveðin dag. 

Náttúran - Umhverfismennt
Í Lyngholti viljum við að nemendur njóti útivistar, skipulagðra gönguferða og útileikja, allt árið um kring. Við vekjum áhuga og athygli þeirra fyrir náttúrunni og mikilvægi umhverfisverndar.  Við erum dugleg að viða að okkur efniviði úr náttúrunni  m.a. til sköpunar, rannsókna og tilrauna. 

Við viljum að nemendur og kennarar gefi sér góðan tíma til að upplifa og njóta útiveru, á eigin forsendum.

Kennarar eru jákvæðir gagnvart útivist og þeir eru ánægðir og atorkumiklir í leik og starfi. Það gerum við með því að vera hreyfanleg um útisvæðið og notum frekar ”handstýringu” heldur en röddina þegar kalla þarf á eða til nemenda. Einnig gætum við þess að ekkert barn sé afskipt.
Markmið sem við í Lyngholti setjum okkur eru:
1. Að vera Grænfánaskóli.
2. Að efla umhverfisvitund nemenda með fræðslu og góðu fordæmi.

3. Að flokka sorp og endurnýta það sem hægt er.

4. Að rækta grænmeti og kartöflur og nýta moltuna úr safnkassanum
5. Að neysluvenjur verði umhverfisvænni og sparsamari.

Leiðir að markmiðum:
· flokka lífrænan úrgang til moltugerðar, í þar til gerðar safntunnur. 

· flokka pappír, pappa, fernur, gler, málma, plastumbúðir, kerti,rafhlöður og fl.

· gæta þess að slökkt sé á rafmangstækjum þegar þau eru ekki í notkun.

· slökkva á ljósum á svæðum þar sem enginn er og vatn ekki látið renna að óþörfu.

·  nota umhverfisvænar hreinlætisvörur við ræstingu skólans.

· rækta grænmeti og plöntur í garðinum.

· endurvinna pappír.

· fara í berjamó – nota berin út í skyrið og grautinn

· vettvangsferðir, týna köngla, laufblöð, lyng, blóm, þurrka og líma á pappír og merkja heiti hverrar plöntu

· vettvangsferðir á ákveðna staði eins og fyrir ofan stríðsárasafnið

· staðurinn minn

· fjöruferðir, týna skeljar, þara, steina og annað sem vekur áhuga nemenda

· rannsaka marflær og fleiri pöddur með stækkunargleri 

· eggjaskurn í páskaskraut og annað skapandi starf

· láta trjágreinar laufgast í vatni

· hreinsa og þurrka efnivið og nota í leiki og í skapandi starfi

· búa til fuglahús með snakkbar fyrir fuglana og hafa á lóðinni

· gróðursetja fræ úr ávöxtum í mjólkurfernur, skyrdósir og fleira og sjá hvernig til tekst

· þema:árstíðir skoða verðurfar og árstíðaskipti

· tengja tónlist við veðurfar t.d. rigning, vindur, þrumur og fl.

· Leika með ljós og skugga t.d. teikna útlínur nemenda með krít á stéttina úti og fylgjast með því hvar skugginn er á myndinni

· Gróðursetja tré og plöntur

· Tína rusl í poka í gönguferðum og búa til ruslatré
· Slökkvistjóri, veðurfræðingur og umsjónarmaður lóðar
3 NÁMSSVIÐ

Námssvið leikskóla eru áhersluþættir í leikskólauppeldi. Þau eru hreyfing, málrækt, myndsköpun, tónlist, náttúra og umhverfi, menning og samfélag. Námssviðin skarast og þau eru samofin undirstöðuþáttum leikskólastarfs: leik, daglegri umönnun og almennri lífsleikni.

3.1 Hreyfing/ Líkams og hreyfigreind
Mikilvægt er að fullnægja hreyfiþörf nemandans og stuðla þannig að andlegri og líkamlegri vellíðan. Barn skynjar líkama sinn og nær smám saman betri stjórn á hreyfingum sínum. Í hreyfileikjum öðlast barn skilning á styrk sínum og getu og sjálfstraust þess vex. Samhæfing hreyfingar, jafnvægis og öryggis barnsins eykst.

Í Lyngholti koma öll börn, nema þau sem eru í Greniholti, með íþróttaföt (bol og stuttbuxur) í lítilli tösku og geyma í leikskólanum.
Börnum með góða líkams- og hreyfigreind finnst gaman að:

· Dansa og fara í hreyfileiki

· Hlaupa og ganga

· Stökkva og klifra

· Byggja úr kubbum

· Fara í vettvangsferðir

· Perla, teikna, föndra

Börn sem eru sterk í þessari greind eru dugleg í fínhreyfingum, svo sem að perla, teikna og klippa. Þau eru einnig góð í grófhreyfingum og margvíslegar íþróttir henta þessum börnum vel. Þau hafa gaman af að fara í vettvangsferðir, klifra, ganga á steinum, taka á sprett upp hæðir og hóla.
Markmið:

Að efla hreyfifærni
· Að efla samhæfingu
· Að auka styrk, þor og þol
· Að geta farið eftir fyrirmælum
· Að nýta ímyndunaraflið
· Að stuðla að heilbrigðum lífsvenjum

Leiðir:


Grófhreyfingar:

· Hreyfileikir úti og inni

· Hringleikir

· Gönguferðir, þolþjálfun

· Frjáls leikur úti og inni

· Íþróttatímar 1x í viku: Klæða sig úr og í, upphitun, stöðvaþjálfun/æfingar/leikir/

· Slökun

· Morguníþróttir og stuttar hreyfistundir yfir daginn

Fínhreyfingar:

· Leira

· Púsla

· Perla

· Klippa

· Teikna

· Smíða

· Mála

· Þræða

· Byggja úr kubbum

· Klæða sig úr og í

3.2 Málrækt/Málgreind
Tungumálið er ein dýrmætasta eign okkar. Það er boðskiptatæki, eflir samkennd fólks, auk þess sem móðurmálið og bókmenntaarfurinn tengja saman fortíð og nútíð. 

Börnum með góða málgreind finnst gaman að:

· Hlusta á sögur og ævintýri
· Tjá sig og segja frá

· Nota orðaleiki og leika sér með orð

· Syngja og fara með þulur

Börn sem eru sterk í þessari greind segja skemmtilega frá t.d. hvað þau voru að gera um helgina. Þau hafa góðan orðaforða og eiga auðvelt með að rifja upp og fara eftir munnlegum fyrirmælum. Þessi börn spyrja mikið og eru forvitin um lífið og tilveruna. Eru fljót að læra hugtök og texta.
Markmið:

Að efla málþroska
· Að bera virðingu fyrir móðurmálinu

· Að leggja grunn að lestrarnámi

Leiðir:



Hlustunarleikir.
· Rímleikir.

· Vinna með setningar og orð.

· Vinna með samstöfur.

· Ræða við barnið í leik og starfi.

· Hvetja nemandann til að tjá sig, íhuga og ræða við aðra.

· Lestur, segja sögur og ævintýri.

· Söngur, fara með þulur og kvæði.

· Samtöl með opnum spurningum.

· Ritmál sýnilegt.

· Vinna/leika með bókstafina.

· Skrá myndtúlkun og sögur nemandans.

· Vettvangsferðir.

· Ganga í takt, klappa í takt o.s.frv.

3.3 Myndsköpun og annað skapandi starf/Rýmisgreind
Myndsköpun er mikilvægur tjáningarmiðill. Börn hafa ríka þörf fyrir að tjá sig með myndmáli. Frjáls og skapandi myndgerð barna, eins og t.d. teikningar, 

mótast af þroskastigi þeirra, reynslu og uppvaxtarskilyrðum. Skapandi myndmótun eflir sjálfstraust barnsins. Sköpun og ákvörðun barnsins í vinnunni er það mikilvægasta. 

Börnum með góða rýmisgreind finnst gaman að:

· Teikna og mála
· Sjá hlutina fyrir sér

· Leika sér með form og liti

· Byggja og hanna úr fjölbreyttum kubbum

· Byggja og hanna úr verðlausum efnivið

· Byggja og hanna úti í náttúrunni

Börn sem eru sterk í þessari greind eru góð í að teikna, mála og raða saman myndspilum. Þau geta einnig setið lengi við að móta úr leir allskonar form og fígúrur. Þau eru dugleg við að skapa úr verðlausum efnivið bæði úti og inni t.d. skapa úti í náttúrunni, búa til úr blómum, hanna úr steinum, spýtum, sandi og mold.

Markmið:

Að ýta undir sjálfstæð vinnubrögð
· Að efla sköpun

· Að kynnast margvíslegum efniviði

Leiðir:


Skapandi starf í valtímum, hópastarfi. 
· Ýmist eru frjáls verkefni í boði eða innlögn frá kennara.

· Notaður er ,,opinn” efniviður s.s. leir, alls kyns málning/litir og pappír af mörgu tagi, náttúrulegur efniviður
· Hvatt er til sjálfstæðra vinnubragða.

· Börnin leggja eigið mat á vinnu sína. Mat annarra er ekki það sem máli skiptir.

· Vettvangsferðir, útivist

· Unnið með reynslu úr vettvangsferðum.

· Sköpunarverk barnanna eru sýnileg.

· Tónlist notuð í myndsköpun.

· Tjáning um verkefnið fyrir framan hópinn.

3.4 Tónlist/Tónlistargreind
Tónlist er dýrmætur þáttur í allri þjóðmenningu. Allar þjóðir eiga menningararf á sviði tónlistar sem flust hefur frá kynslóð til kynslóðar og veitt þeim gleði og lífsfyllingu. Tónlistin er því mikilvæg fyrir alhliða þroska barnsins sem þáttur í faguruppeldi og til eflingar tilfinninga-, hreyfi- og vitsmunaþroska þess.

Börnum með góða tónlistargreind finnst gaman að:

· Syngja ein og með öðrum

· Blístra og raula

· Slá takt með höndum og fótum

· Hlusta á tónlist

· Margvíslegum hljóðfærum og hljóðgjöfum

· Dansa

Börn sem eru sterk í þessari greind hafa yndi af allskonar tónlist. Þau geta haft gaman af söng og vinna með takt, nótur og margskonar hljóðgjafa.

Markmið: 

Að syngja af hjartans lyst
· Að skapa í tónlist
· Að njóta tónlistar
· Að æfa takt og tilfinningu fyrir rythma
Leiðir: 

Söngfundir daglega
· Syngja

· Fara með þulur

· Skapa með hljóðfærum og hljóðgjöfum

· Einsöngur

· Flétta inn í aðra þætti starfsins s.s myndsköpun og tónlist, íþróttir og tónlist

· Syngja með börnunum þegar þeim er sinnt hverju og einu

· Vinna með takt og hlustun s.s. í gegnum hringleiki, að klappa taktinn o.fl.

· Hlusta og/eða líkja eftir hljóðum í umhverfinu og náttúrunni.

3.5 Náttúra og umhverfi./Umhverfisgreind
Náttúran er stöðugt undrunar- og uppgötvunarefni og sífelld uppspretta náms. Náttúruöflin hafa mikil áhrif á líf okkar og aukin þekking á henni og fyrirbærum hennar því nauðsynleg. Við berum virðingu fyrir náttúrunni og umgöngumst hana samkvæmt því.

Börnum með góða umhverfisgreind hafa gaman af að:
· Rannsaka og upplifa náttúruna

· Dýrum og plöntum

· Að vera úti

· Að fara í vettvangsferðir
Börn sem eru sterk í þessari greind hafa mikinn áhuga á pöddum, ormum og dýrum. Þau týna steina, spýtur og annað sem finnst í náttúrunni. Þau sýna náttúrunni mikinn áhuga og umhyggju. Þau hafa gaman af að fara á nýja staði, skoða söfn, fræðslubækur og fleira.

Markmið: Að leikskólinn Lyngholt verði umhverfisvænn leikskóli. Þar vinni nemendur og starfsfólk allt jöfnum höndum að:
· Leikskólinn verði umhverfisvænn

· Nemendur og starfsmenn verði sér meðvituð um hverning best er að umgangast náttúruna

· Flokka og endurnýta það sorp sem til fellur

· Vinna í matjurtagarðinum við leikskólann

· Temja sér sparsamari og umhverfisvænni neysluvenjur

Leiðir: 

Fjalla-, fjöru- og gönguferðir
· Grafa í jörðu það sem rotnar/ rotnar ekki, sjá muninn.

· Staðurinn minn -hver hópur velur sér stað til að annast. Þar týna þau rusl til flokkunar og úrvinnslu. Þau heimsækja staðinn vetur, vor, sumar og haust og verða þannig meðvituð um umhverfi sitt. Efniviður er síðan nýttur í vinnu í hópastarfi og listsköpunar ýmis konar.

3.6 Menning og samfélag.

Börn kynnast smám saman því samfélagi sem þau lifa í. Þau búa við ólík uppeldisskilyrði, fjölskyldugerðir eru margar og mismunandi og uppruni ólíkur.

Hér í Lyngholti nýtum við vettvangsferðir til fræðslu og upplifunar og eins grípum við þau tækifæri sem gefast og gerum okkur glaðan dag. Á slíkum tyllidögum klæðum við okkur gjarnan upp og þá eins og alltaf eru foreldrar velkomnir hingað í leikskólann.

Markmið: 
Að efla þá tilfinningu hvers nemanda að hann tilheyri samfélaginu og sé hluti af því.
· Að halda í heiðri siðum og venjum í íslenskri menningu

· Að kynna okkur menningu annarra þjóða 

· Að temja okkur tillitsemi og virðingu við trú og siði annarra þjóða.

Leiðir: 

Vettvangsferðir, náttúruskoðun, umferðarfræðsla.
· Jól, kaffihús, kirkjuheimsókn, jólaball.

· Þorrablót með söng, mat og tilheyrandi skralli.

· Þjóðhátíðardagur Íslendinga 17.júní, fræðsla, söngur.

· Þjóðhátíðardagar þeirra erlendu nemenda og kennara sem starfa við skólann. Pólland, 11.nóvember, Tékkland, 28. október, Chile 18.september, Litháen
· Notkun heimskorta, fylgjumst með ferðum félaga okkar um heiminn.
· Evrópskur tungumáladagur, 26.september
· Þjóðavikur.

· Dagur íslenskrar tungu 16.nóvember, gleðjumst í söngatriðum og góðu meðlæti.

· Afmæli/fæðingardagar nemenda, sungið, kóróna, er þjónn dagsins o.fl. Síðasta föstudag í mánuði er síðan afmæliskaka fyrir afmælisbörn þess mánaðar.

· Útskriftarferð skólahóps, förum út í náttúruna, á söfn, veitingahús.

· Vorsýning Lyngholts haldin í maí ár hvert. Handverk nemanda til sýnis og hvert barn fer á svið og leggur sitt af mörkum til að skemmtunin megi verða sem veglegust. Sýningin er opin öllum bæjarbúum.

3.7 Lífsleikni/Samskiptagreind
Lífsleikni byggist á alhliða þroska barns, færni þess til samskipta, rökrænnar tjáningar og að bera virðingu fyrir umhverfi sínu. Lífsleikni fléttast inn í allt daglegt starf svo sem að vera kurteis, hjálpast að, aðstoða, hugga, gleðjast með og hvetja.

Börnum með góða samskiptagreind finnst gaman að:

· Vinna með öðrum í stórum og litlum hópum
· Hafa forystu í barnahópnum

· Skipuleggja og stjórna

· Miðla málum

· Taka þátt í margvíslegum uppákomum

Börn sem eru sterk í þessari greind hafa gaman af að vinna í hóp, taka þátt í hópleikjum og stjórna stórum hóp t.d. í hlutverkaleik. Þau koma óskum sínum á framfæri, eru vinsæl, sýna forystuhæfileika og bera umhyggju fyrir öðrum. Þau hafa gaman af að taka þátt í uppákomum t.d. taka þátt í leikritum.

Markmið: Að rækta með nemandanum lífsgleði og jákvæðni.
Leiðir: 

Unnið með í öllu starfi.
· Allt starf hefur ákveðið upphaf og endi, það skapar öryggi.

· Einfaldar reglur.

· Kennarar eru fyrirmyndir, hér erum við kurteis, vinir, glöð, sáttfús og jákvæð.

· Ganga vel um, bera virðingu fyrir efniviði og búnaði leikskólans.

· Val um ýmislegt s.s. að velja verkefni, matseðil, lag á söngfundi o.s.frv.

· Þátttaka í starfinu, fullorðinsverkefni og mat á starfinu

· Umhverfisvernd.

· Markvissar einstaklingsæfingar og félagsleg þjálfun.

3.8 Stærðfræði/Rök- og stærðfræðigreind
Stærðfræði krefst íhugunar, þjálfar athyglisgáfu, minni, hugsun og einbeitingarhæfni og eflir þannig vitsmunaþroska nemandans.

Börnum með góða rök- og stærðfræðigreind finnst gaman að:

· Spyrja hvernig hlutirnir virka

· Byggja og hanna úr margvíslegum kubbum 

· Gera tilraunir

· Tölvuleikjum

· Búa til mynstur og form úr ýmsum efnivið

Börn sem eru sterk í þessari greind eru dugleg að leika sér með tölur og mæla hluti út. Þau eru sterk í rökhugsun og því henta heimspekilegar samræður þeim vel. Þau þurfa að fá að prófa sig áfram og leysa verkefnin á sinn hátt.
Markmið: Að efla formskynjun, talnaskilning, rökhugsun og hugtakaskilning í gegnum leik.
Leiðir: 

Vinna og skapa með formum.
· Form og tölustafir sýnileg.

· Teningaspil.

· Rökkubbar.

· Hæðarmæling.

· Samstæðuspil.

· Telja sem flest í daglegu starfi s.s. þegar lagt er á borð, í röð o.s.frv.

· Talnapúsl.

· Vinna með afstöðuhugtök og rúmskynjun í gegnum daglegt starf og leik.

3.9 Leikurinn/ Sjálfsþekkingargreind
Leikurinn er eins og margoft hefur verið sagt náms- og þroskaleið barns, í gegnum hann fer fram uppgötvunarnám. Hann er hornsteinn leikskólastarfsins, lífstjáning og gleðigjafi barnsins. Frjáls og sjálfsprottinn leikur er hið eðlilega tjáningarform því þar endurspeglast reynsla barnsins, það skapar og stjórnar, lærir samskiptareglur, nýja þekkingu, tilfinningar, athafnir og leikni.

Hér í Lyngholti leggjum við áherslu á að skapa skilyrði fyrir leik. Við ætlum honum stað í stundaskránni, bæði með valinu og hópastarfinu. Þannig gefum við börnunum kost á að leika í litlum hópum því þau ráða best við leik í fámennum hópi. Eins er mikið leikið bæði úti og inni í óskipulögðum stundum.

Leikföng er ekki mikið um en þeim mun meira af efniviði til skapandi starfa s.s. pappír, leir , kubbar, málning, litir, púðar, spýtur o.fl.

Börnum með góða sjálfsþekkingargreind finnst gaman að:

· Setja sér markmið

· Miðla málum

· Áætla og íhuga

· Eru sjálfstæð og sjálfbjarga

· Leika sér ein

Börn sem hafa góða sjálfsþekkingargreind þurfa að fá næði til að vera ein með sjálfum sér og fá viðfangsefni þar sem þau ráða ferð og vinnuhraða. Þau vita hvað þau vilja og standa við það. Þau eru meðvituð um sínar sterku og veiku hliðar. Kennarar þurfa að fylgja og byggja á styrkleikum barnsins, hafa jákvætt viðhorf til barnsins, styrkja sjálfstraust þess og tala um tilfinningar þess. 

3.10  Samstarf leikskóla og grunnskóla

Mikilvægt er að samfella verði í uppeldi og menntun barna þannig að ekki verði breytt bil á milli skólastiga. Starfsfólk leikskólans og grunnskólans er vel meðvitað um gildi samstarfs og gerð er áætlun um samvinnu í upphafi hvers skólaárs, sem kallast BRÚUM BILIÐ. Umsjónarkennari 1. bekkjar og hópstjóri Öðlingahóps (elstu nemendur leikskólans) hafa alla jafna umsjón með áætlun hvers árs en hún er á þessa leið:

· Að vori: Samráðsfundur kennara Öðlingahóps og 1. bekkjar ásamt skólastjórum leik-og grunnskóla. Upplýsingar um hvert barn gefnar með leyfi foreldra, mat á samstarfi skólastiganna og lagðar línur fyrir áframhaldið.

· Í október:
Kennaraskipti. 
· Í nóvember: Nemendaskipti. 
2 dagar.
· Í desember: Kirkjuferð með aðstoð og þátttöku 5.bekkjar
· Frá janúar til maí: tvö til þrjú leikskólabörn taka þátt í grunnskólastarfinu einn dag í viku
· Í maí: Vorskóli. Væntanlegur 1.bekkur er boðaður í skólann og er þar sem einn bekkur ásamt verðandi kennara sínum.
· Allan veturinn: Nemendur 9. og 10. bekkjar starfa í leikskólanum í samfélagsþjónustuvali sínu.
4 DAGLEGT LÍF Í LEIKSKÓLANUM
Í Lyngholti leggjum við áherslu á litla hópa með fastan hópstjóra. Stundaskráin okkar er einföld og skiptast þar á hópastarfstímar og valtímar (frjáls leikur). 
4.1 Mæting og brottför

Hvert barn þarf að finna að það sé velkomið þegar það mætir í skólann. Við fögnum hverju barni og hlökkum til að vinna með því yfir daginn. Fram til klukkan 8:00 er tekið á móti börnunum í salnum en eftir það á viðkomandi deild. Yfir sumartímann og á öðrum góðviðrisdögum kemur það fyrir að tekið er á móti börnunum á útisvæði – foreldrar skulu ávallt gæta þess að starfsmaður viti af komu barnanna.


Þegar börnin ljúka sínum degi í leikskólanum þykir okkur sjálfsagt að kveðjast og þakka fyrir samveruna. Bæði er það sjálfsögð kurteisi  og eins verður starfsfólk að vita af því þegar barn er sótt, öryggisins vegna. Það er auk þess gott að kveðjast og hlakka til næsta dags.
Ekki er leyfilegt að börn yngri en 12 ára  sæki systkini eða vini í leikskólann. Láta skal vita ef aðrir en foreldrar sækja barnið/börnin.
4.2 Fataherbergið

Hvert barn á sitt hólf, merkt með nafni þess. Í hólfi hvers barns er síðan box undir aukaföt sem þau geyma í leikskólanum. Útivistarfatnað þarf að taka með heim á föstudögum.


Lögð er áhersla á að fara fram með börnin í litlum hópum þegar farið er út, bæði til að skapa þeim tíma og svigrúm til að hjálpa sér sjálf og eins til að tíminn í fataherberginu sé á rólegu nótunum.

4.3 Matartímar

Í Lyngholti leggjum við áherslu á hollustu og heilbrigði og tekur matseðillinn mið af því.Hér æfum við okkur að bragða á öllum mat.
[image: image4.wmf]Morgunverður er kl. 8:30-9:00 og samanstendur af súrmjólk, kornflögum, hafragraut, mjólk eða safa og smurðu brauði. Alla daga er í boði lýsi.

Ávaxtatími er kl. 10:00/ 10:30 og kl. 16:30, þá fáum við ferska niðurskorna ávexti eða grænmeti.
Hádegisverður hefst kl. 11:30 í Suðurhúsi (Greniholt og Asparholt) og kl. 12:00 í Norðurhúsi (Birkiholt og Furuholt) og að honum loknum eru nemendur annað hvort í samverustund eða hvíld a.m.k. til kl. 13:00.  
Nónhressing hefst um kl.15:00. Þá er í boði mjólk, vatn og stundum safi. Borið er fram smurt brauð, heimabakað brauð, snúðar, kex, ávextir og grænmeti. Þjónn dagsins nær í vagninn og leggur á borð eins og á öðrum matmálstímum. Síðasta föstudag í mánuði er afmæliskaka, skreytt af afmælisbörnum mánaðarins.
4.4 Hvíld

Að loknum hádegisverði leggja yngstu nemendurnir sig, annað hvort úti í vagni eða á dýnu í hvíldarherbergi. Gott er að hafa meðferðis ,,huggudót” sem þau eru vön að leggja sig með heima, t.d. snuð, bangsa, kodda o.s.frv. Tekið er mið af óskum foreldra varðandi lengd svefntímans. Þó er nemendum Greni-og Asparholts aldrei boðið upp á skemmri tíma en 30 mínútur í svefn.
Eldri börnin hlusta á sögu eða geisladisk og velja sér síðan viðfangsefni.

4.5 Samverustund

Í samverustund er lesið, sögð saga og spjallað. Unnið er með ,,Markvissa málörvun” í þessum tímum tvisvar sinnum eða oftar í viku og fer það eftir aldri barnanna

4.6 Morguníþróttir og stutt stund
Við byrjum hvern dag á því að heilsast og syngja Vinalagið okkar. Síðan tekur við val á þjóni dagsins og því næst morguníþróttir sem eru ýmist úti eða inni og undir stjórn kennara eða nemanda. Stutt stund nefnast íþróttir eða hreyfing sem við tökum að loknum kyrrsetum. Þá er gjarnan hlaupið eftir ganginum, farið í hringleik eða stokkið ofan af stól/borði, skriðið undir/yfir o.s.frv.
4.7 Útivist

Mikil áhersla er lögð á útivist í Lyngholti. Öll börn þurfa að fara út a.m.k. einu sinni á dag. Börnin eiga því að vera með fatnað við hæfi hverju sinni. Í útivist eru börnin mest í frjálsum leik en einnig er farið í hringleiki og ýmsa hópleiki. Ekki er farið út ef að veður eða aðstæður á lóð leyfa það ekki að mati kennara.
4.8 Vettvangsferðir/Ævintýraferðir
Farið er í styttri og lengri ferðir í hópastarfstímanum. Einnig reynum við að hafa einn dag í viku sem sérstakan útivistardag og er þá verið úti í jafnvel 2-3 tíma. Í vettvangsferðum gefst gott tækifæri til að æfa umferðarreglurnar og til náttúruskoðunar. Jafnframt eru ýmis námssvið fléttuð inn í vettvangsferðir svo sem stærðfræði, málörvun, lífsleikni og  íþróttir. ,,Staðurinn minn” er dæmi um verkefni þar sem öll námssvið/allar greindir fléttast inn í eitt verkefni. (Sjá kaflann um umhverfismennt): 
4.9 Hópastarf

Hópastarf sem og valfundir hafa  alltaf ákveðið upphaf og endi sem er tiltekt. Í hópastarfinu eru gjarnan unnin ákveðin verkefni sem hæfa aldri og þroska barnanna. Reynt er að nýta hugmyndaflugið og sköpunarhæfnina til hins ítrasta auk þess sem unnið með samskipta- og einstaklingsæfingar og ,,fullorðinsverkefni” þvo borð, rúður, sópa stéttina o.s.frv. Í ársskipulaginu og á mánaðarplönunum sést hvaða verkefni eru í gangi á hverjum tíma. 
4.10 Valfundir

Valkerfið byggir á þeirri hugmyndafræði að best sé að börn læri að taka ákvarðanir fyrir sig sjálf og bera þannig að vissu marki ,,ábyrgð” á eigin lífi. Það er mikilvægt fyrir börn sem og annað fólk að fá þá tilfinningu að þau geti sjálf haft áhrif á eigið líf og umhverfi.


Með valkerfinu getur hvert barn ákveðið hvað það ætlar að gera í hverjum tíma. Hver kennari hefur umsjón með ákveðnum svæðum og þeim verkefnum sem þar eru í boði. Við fylgjumst nákvæmlega með vali barnanna og skráum það niður, einnig í hvaða röð þau velja til þess að þau hafi öll jafna möguleika.


Á valtímanum er frjáls leikur í öndvegi. Efniviður leikskólans er að miklum hluta opinn efniviður og börnin fara á milli valsvæðanna eftir því sem áhugi og úthald og aðstæður leyfa. Valfundir eru eingöngu á eldri deildunum. Á yngri deildunum ganga börnin á milli verkefna/efniviðs sem kennarar hafa stillt upp.
4.11  Öðlingahópur

Öðlingahópstíminn er tvisvar sinnum í viku hjá útskriftarárganginum. Markmiðið með öðlingahópstíma er að brúa bilið á milli leik- og grunnskóla, styrkja hópkennd nemenda og ýta undir sköpun, sjálfstæð vinnubrögð, efla lýðræði og að ganga vel um.

Helstu kennslugögn eru ,,Markviss málörvun”, skólahópsverkefni leikskóla Garðabæjar og Lestrarnám í leikskóla, þróunarverkefni Pálmholts, Numiconstærðfræðikubbar, Einingakubbar, vettvangsferðir og Málörvunarspil.

Samstarf leik- og grunnskóla felur meðal annars í sér skiptiheimsóknir á milli Öðlingahóps og 1.bekkjar sem og ýmsa samvinnu á milli skólastiganna. Í lok maí fer Öðlingahópur í útskriftarferð.

4.12 Söngfundur

Söngfundurinn tekur tuttugu mínútur. Þá er eins og áður segir sungið, dansað, farið með þulur og leikið á hljóðfæri og með ýmsa hljóðgjafa. Hver nemandi þjálfast í að syngja einsöng u.þ.b. tvisvar sinnum í mánuði.

5 HAGNÝTAR UPPLÝSINGAR
· Leikskólinn er fjögurra deilda, einsetinn skóli og hér starfa nemendur á aldrinum 1-6 ára í 4-9 klukkustunda vistun. Hámarksleikskólatími er 9 klukkustundir.
· Hægt er að sækja um vistun þegar barn hefur náð 6 mánaða aldri.

· Leikskólinn er opnaður kl. 7.30f.h. og er tekið á móti nemendum í sal skólans. Kl. 8:00 er tekið á móti börnunum á þeirra deildum.  Kl. 17:00 er skólanum lokað.
· Skólinn er starfræktur allt árið að undanskilinni tveggja vikna lokun. Öll börn eiga rétt á og skulu taka fjögurra vikna samfellt sumarfrí
· Greitt er fyrir þann tíma sem börnin eru í leikskólanum. Gert er ráð fyrir að þau komi og séu sótt innan þess tíma sem foreldrar sækja um í upphafi. Hægt er að sækja um viðbótartíma eða aðrar breytingar hjá leikskólastjóra. Ósk um breytingu á vistun þarf að berast með mánaðar fyrirvara.

· Leikskólaplássi ber að segja upp með mánaðar fyrirvara og er miðað við 1. hvers mánaðar.

· Greiðsla leikskólagjalda er innheimt af Fjarðabyggð. Greitt er mánaðarlega, fyrirfram og er gjalddagi 1. hvers mánaðar og eindagi þann 30.

· Fari skuld fram yfir 2 mánuði er litið svo á að leikskólaplássi sé sagt lausu, og að undangenginni aðvörun frá leikskólastjóra er hægt að ráðstafa því til annarra.

5.1 Klæðnaður

Klæðnaður barnanna þarf að miðast við að þau geti tekið þátt í öllu því starfi sem hér fer fram. Hér er meðal annars unnið með leir, lím og málningu og þótt reynt sé að vernda fatnað barnanna með svuntum eða skyrtum tekst það ekki alltaf.

Öll börnin fara í íþróttir 1x í viku og þurfa því að hafa íþróttafatnað (bol og stuttbuxur) meðferðis í lítilli tösku sem geymd er í leikskólanum. Börnin í Greniholti fara í salinn 1x í viku en skipta ekki um fatnað.


Nauðsynlegt er að börnin hafi ávallt í boxi í fatahólfi föt til skiptanna (buxur, peysu, nærföt, sokka og sokkabuxur). Auk þess þurfa þau að hafa viðeigandi útivistarfatnað. Mikilvægt er að foreldrar merki fatnað barna sinna.

5.2 Veikindi/fjarvistir/innidagar

Vinsamlegast látið vita ef barnið mætir ekki í leikskólann vegna veikinda eða af öðrum ástæðum. Hafi barn verið veikt er heimilt að óska eftir því að það taki ekki þátt í útiveru. Þá er miðað við 2 daga eftir veikindi enda hafi barnið verið hitalaust a.m.k. 1 dag heima áður. Að öðru leyti er reiknað með að barnið geti tekið þátt í öllu starfi leikskólans, úti sem inni, þegar það mætir. Lyfjagjöf er ekki leyfð í leikskólanum nema í undantekningartilfellum.

Hafi barn verið fjarverandi vegna veikinda í a.m.k. 1 mánuð er heimilt að fella niður dvalargjöld um helming gegn framvísun læknisvottorðs.


Ef barn er fjarverandi í 2 vikur samfellt eða meira fellur fæðisgjald niður, þann tíma, enda sé fjarvera tilkynnt með fyrirvara.

5.3 Umhverfið, bílaumferð, hliðin

Foreldrar og aðrir sem ganga um hliðin inn á leikskólalóðina skulu ávallt loka því/þeim á eftir sér. Börnum er ekki heimilt að klifra upp á hliðin til að opna og loka þegar þau koma eða eru sótt. Einnig förum við fram á það að bílar séu ekki skildir eftir í gangi hér við leikskólann því við metum hreina loftið mikils.

5.4 Afmæli

Við gerum okkur glaðan dag hér í Lyngholti á afmælisdögum barnanna. Við búum til kórónu, syngjum afmælissönginn og skreytum borðið með sérstökum afmælisstjaka. Jafnframt flöggum við á afmælisdaginn. Afmælisbarninu er einnig gert hátt undir höfði með ýmsum hætti t.d. velur það fyrsta lagið á söngfundi. Síðasta föstudag mánaðarins er síðan bökuð afmæliskaka sem afmælisbörn þess mánaðar aðstoða við að skreyta.
5.5 Hamingjudagar

Flesta föstudaga ,,brjótum” við upp starfið með ýmsum hætti. Við höfum bókadag, búningadag, náttfataball, dótadag o.fl. skemmtilegt og er dagurinn auglýstur fyrirfram.

5.6 Myndaspjald
Gott er að börnin komi með myndir að heiman sem  af barninu sjálfu, fjölskyldunni, merkilegum atburðum, gæludýrum o.s.frv. Myndirnar setjum við á spjald og plöstum. Tilgangurinn er m.a. að styrkja sjálfsmynd barnsins, efla öryggiskennd þess og síðast en ekki síst má nýta spjöldin til málörvunar.

5.7 Starfsdagar

Starfsdagar eru þrír á ári og eru þeir auglýstir fyrirfram. Starfsdagar notast til skipulagningar á starfinu, kynnisferða og til að sækja námskeið. Leikskólinn er því lokaður á starfsdögum.


Eins eru ýmis námskeið í boði allt árið sem nauðsynlegt er að sækja til að viðhalda og auka við þekkingu sína sbr.,,Svo lengi lærir sem lifir”. Námskeið eru sótt eftir því sem aðstæður í leikskólanum leyfa.

6 SAMSTARF HEIMILIS OG LEIKSKÓLA
Traust og gott samstarf milli heimilis og leikskóla er grundvöllur þess að barni líði vel og njóti sín í leikskólanum. Foreldrar þekkja barn sitt best og bera að sjálfsögðu frumábyrgð á uppeldi og velferð þess. Leikskólakennari kynnist barni í leikskólastarfi og þekkir þroska þess, færni og líðan í barnahópi.  Leikskólanum ber að veita foreldrum stuðning við uppeldið.

Samstarf heimilis og leikskóla hefur verið í nokkuð föstum skorðum undanfarin ár. Hefð hefur skapast fyrir ýmsum uppákomum og ber þar hæst vorsýningu leikskólans í maí  sem nemendur, foreldrar og starfsfólk undirbúa, gera sér glaðan dag saman og skoða afrakstur vetrarstarfsins. Foreldrar hafa einnig verið fúsir til aðstoðar þegar þess hefur verið óskað svo sem við ferðir, heimsókn ákveðins aðila á jólaskemmtun o.s.frv.

6.1 Dagleg samskipti

Í Lyngholti er lögð áhersla á jákvæð dagleg samskipti. Foreldrar eru og eiga að finna að þeir eru alltaf velkomnir í skólann. Við reynum að miðla upplýsingum með samtölum, ýmist í viðtölum eða eins og sagt er, á hlaupum. Foreldrar geta fylgst með vali barna sinna á blöðum sem hanga uppi í fataklefunum.
Námskrá skólans er á netinu, foreldrahandbók afhent þegar barn byrjar í skólanum og fréttabréf eru gefin út mánaðarlega. Daglega er síðan ritað á töflu í anddyri það helsta sem var á döfinni þann daginn. Heimasíða skólans www.leikskolinn.is/lyngholt og síður hverrar deildar eru einnig nýttar undir upplýsingamiðlun.
6.2 Aðlögun

Það er stórt skref í lífi hvers barns að byrja í leikskóla. Einnig þegar flutt er á milli leikskóla. Þegar barn byrjar í skólanum er ákveðinn tími tekinn í að aðlaga það að þessu nýja umhverfi. Það er einstaklingsbundið hversu langan tíma aðlögun tekur og þó vel gangi í byrjun megum við alltaf búast við einhverju bakslagi síðar. Fyrstu daga skóladvalar barnsins fylgir foreldri barninu og kynnist í leiðinni aðstæðum og starfsháttum í skólanum. Útbúið er myndaspjald með barninu, kennara þess og öðrum nemendum deildarinnar og fær barnið það með sér heim í lok fyrstu vikunnar.
6.2.1 Aðlögun nemenda af erlendum uppruna
Aðlögun barna sem hafa annað móðurmál en íslensku er svipuð og annarra barna en þó með þeirri undantekningu að foreldrar eru beðnir um nokkrar viðbótarupplýsingar. Þannig gefa þeir okkur upp algengustu orð móðurmálsins, upplýsingar um hátíðsdaga í menningu og trú heimalandsins og fleira. Þjóðfánar, myndir, kort og tónlist frá heimalandinu er einnig velþegið og við leggjum okkur fram um að læra nokkra tölustafi og lög á tungumáli barnsins.
Í fataklefum eru uppi  spjöld þar sem boðið er góðan dag á mismunandi tungumálum.

Tvítyngd börn fá sérstaka málörvunartíma og jafnframt reynum við að bjóða upp á móðurmálskennslu.
6.3 Foreldrasamtöl

Föst foreldraviðtöl eru eftirfarandi:

1. viðtal við deildarstjóra og skólastjóra á meðan á aðlögun barns stendur.

2. viðtal við deildarstjóra/hópstjóra mánuði eftir að barn byrjar.

3. viðtal við deildarstjóra  að vori. Þar hittast foreldri/foreldrar og viðkomandi deildarstjóri. Þá er farið yfir helstu þroskaþætti, hvar styrkur hvers og eins liggur og hvað þarf að leggja áherslu á. Þarna er einnig vettvangur skoðanaskipta og upplýsingamiðlunar milli heimilis og skóla. 
Viðtöl eru einnig tekin í annan tíma, allt eftir óskum hvers og eins.
Foreldrafundur er haldinn að hausti á hverri deild og er þar kynnt starfsemi vetrarins.

6.4 Foreldrafélag

Við skólann er starfandi foreldrafélag. Stjórn þess er skipuð sex fulltrúum foreldra auk þess sem leikskólastjóri situr stjórnarfundi. Foreldrafélagið styður dyggilega við starfsemi skólans, tekur þátt í að skipuleggja ferðir, skemmtanir og fleira. Félagið er einnig með uppákomur og ferðir á eigin vegum og hefur skipulagt og séð um sýningar ýmissa farandleikhúsa. 
Aðalfundur er haldinn að hausti.
6.5 Foreldraráð

Foreldraráð skal kosið í september ár hvert og skal kosið til eins árs í senn. Foreldraráð setur sér starfsreglur. Skólastjóra ber að starfa með ráðinu. Hlutverk þess er að gefa umsagnir til leikskóla og nefndar um skólanámskrá og aðrar áætlanir sem varða starfsemi leikskólans. Þá skal ráðið fylgjast með framkvæmd skólanámskrár og annarra áætlana innan leikskólans og kynningu þeirra fyrir foreldrum.  Foreldraráð hefur umsagnarrétt um allar meiri háttar breytingar á leikskólastarfinu..
    
7 STJÓRNUN OG STJÓRNUNARHÆTTIR
Samskipti skipta öllu máli  í skólaumhverfi, skólastarfið stendur og fellur með því hvernig samskiptunum er háttað. Því er nauðsynlegt að góð tengsl myndist á milli starfsmanna innbyrðis sem og allra sem að skólasamfélaginu koma. Hreinskilni, samskipti, þátttaka og samvinna, allt eru þetta hugtök sem þurfa að vera ráðandi til að hægt sé að dreifa valdi.

Stjórnandi leggur línurnar. Ef hann stígur inn í hlutverk leiðtoga, leiðir fremur en að stjórna, er hreinskilinn og jafnframt uppbyggilegur þá öðlast hann traust samstarfsmanna sinna. Stjórnandi þarf einnig að geta treyst samstarfsmönnum sínum til að vera í forystuhlutverki, axla ábyrgð og nýta mannauðinn. Umræða þarf að fara fram um forystu og hlutverk hvers og eins í því. Það þarf að viðurkenna sérþekkingu hvers og eins og ræða hvernig sú þekking gagnast skólanum. 

Leikskólastjórinn gegnir lykilhlutverki í þróun leikskólastarfsins, leikskólastjórinn

skapar aðstæður sem stuðla að því að auka hæfni starfsmanna og betri

leikskólamenntun barna. Við árangursríka leikskólaþróun er brýnt að leikskólastjóri

leggi áherslu á umræður um innihald skólanámskrárinnar, sérstakar áherslur í

leikskólastarfinu og starfsaðferðir. Í umræðum starfsfólks birtast viðhorf og

lífsskoðanir hvers og eins.

Leikskólastjórinn þarf að gera sér grein fyrir hvað það er sem hann telur mikilvægt,

hvernig hann vill að samskiptum sé háttað og hver hans stjórnunarstíll sé.

Leikskólastjóri ber ábyrgð á að mótuð sé heildarstefna í uppeldis- og menntamálum

leikskólans, hann sér til þess að áætlanir séu gerðar og að það fari fram reglulegt mat á starfi leikskólans.

7.1 Fundir

Leikskólastjóri ber ábyrgð á að starfsmannafundir séu haldnir og stjórnar þeim,

leikskólastjóri skapar aðstæður fyrir aðra fundi, s.s. deildarfundi. Að jafnaði er haldinn tveggja klukkustundalangur fundur á hálfsmánaðarfresti og skiptast þá á starfsmannafundir, deildarfundir og hópavinnufundir.

7.1.1 Starfsmannafundir
Á fundunum er farið yfir ýmis mál, skipst á upplýsingum og skoðunum, gerðar kannanir, unnin verkefni úr Samferðaverkefninu. Skólastjóri hengir upp dagskrá og starfsmenn skrá á hana fleiri mál til umfjöllunar.
7.1.2 Deildafundir
Á deildafundum eru rædd mál sem varða hverja deild, unnið að snillikortum nemenda og gerðar áætlanir og fleira. Deildarstjóri stýrir fundunum.
7.1.3 Hópavinnufundir
Á fundunum er unnið að starfsáætlunum hópanna, skipt með sér verkefnum, viðað að sér fræðslu og útbúið fræðsluefni/verkefni.
7.1.4 Dagþingan
Er haldið vikulega   hálfa klukkustund í senn. Skólastjóri, aðstoðarskólastjóri, sérkennslustjóri og deildarstjórar  sitja þessa fundi. Hver deild skiptist á að stjórna fundi. Rætt er um málefni leikskólans, deilda og nemenda og gerðar áætlanir í starfinu.

7.1.5 Fundir sérkennslustjóra

Sérkennslustjóri og skólastjóri funda vikulega, hálftíma í senn. Staða og nám sérkennslunemenda er metið. Sérkennslustjóri fundar með deildarstjórum/deildum eftir því sem þurfa þykir hverju sinni.
7.2 Starfsmannasamtöl

Formleg starfsmannasamtöl er tvö á ári. Að hausti er farið yfir líðan starfsmanns í starfi, áhuga hans og tillögur til að bæta skólastarfið. Að vori er samtalið unnið útfrá könnun sem gerð hefur verið í starfsmannahópnum, gengi starfsmannsins í starfi og óskum hans varðandi næstkomandi skólaár. Starfsmaður og skólastjóri setja niður markmið starfsmannsins í starfi. Skólastjóri og aðstoðarskólastjóri skipta með sér viðtölunum. 
7.3 Starfsmannastefna

Í Lyngholti er hæft, áhugasamt og traust starfsfólk  sem sýnir börnum og foreldrum hlýtt viðmót.

Leikskólakennarar og leiðbeinendur við leikskólann Lyngholt þurfa að:

· vera færir um að starfa eftir markmiðum Aðalnámskrár leikskóla og uppeldisstefnu skólans. 

· gera sér grein fyrir að leikskólinn er 1. skólastigið. Leikurinn er náms- og þroskaleið barnsins og því þarf að nýta hann sem kennslutæki.

· sýna börnum og samstarfsfólki virðingu, umburðarlyndi. Taka og setja fram gagnrýni á málefnalegan hátt.

· gera sér grein fyrir að baktal og undirróður gagnast engum. Ágreining skal reynt að leysa sem fyrst. Takist það ekki skal leitað til næsta yfirmanns.  Skólastjóri skal alltaf fá að vita um ágreining sem upp kemur.

· tileinka sér virka hlustun, virða einstaklingsmun þ.e. mismunandi þarfir og styrkleika hvers barns.

· leitast við að eflast í starfi m.a. með því að leita sér fagþekkingar eftir því sem kostur er og vera opinn fyrir nýjungum.

· vera stundvís og sýna ábyrgð í starfi, skapa og viðhalda jákvæðri ímynd skólans.

· skrifa undir þagnarskyldu, kynna sér nákvæmlega í hverju hún felst og halda trúnað í hvívetna jafnt innan leikskólans sem utan.

7.4. Boðleiðir

Skólastjóra ber að stuðla að símenntun starfsmanna og sjá til þess að þeir eflist í starfi, styðji við aðra starfsmenn og miðli sín á milli upplýsingum og fræðslu.

Helstu boðleiðir kennara á milli fyrir utan dagleg samskipti eru:

· stöðufundir kl. 9:00 hvern dag. Einn starfsmaður hverrar deildar og leikskólastjóri sitja stuttan fund þar sem farið er yfir stöðu dagsins.

· Upplýsingatafla í Þuríðarstofu (kaffistofu) og á hverri deild

· Dagbækur á hverri deild

· Starfsmanna- og deildarfundir sem og dagþingan nýtast til upplýsingamiðlunar og samráðs

Helstu boðleiðir kennara til foreldra eru:

· Dagleg samskipti

· Foreldrasamtöl

· Kynningarfundir

· Upplýsingatafla í fataklefa

· Fréttabréf sem kemur út mánaðarlega

· Starfsáætlun mánaðarins (mánaðarplan)

· Heimasíða skólans og hverrar deildar

7.5. Samstarf

Skólastjóri skapar aðstæður til að gott samstarf sé á milli deilda. Einnig ber hann ábyrgð á að koma á góðu samstarfi við foreldra. Hann leggur línurnar í samskiptum við foreldra, styður við stjórn foreldrafélags og starfar með foreldraráði.

Skólastjóri sér til þess að leitað  sé aðstoðar sérfræðinga, hvort heldur um er að ræða einstök börn, í tengslum við kennara, skólastarf eða rekstur skólans.  
7.6.Verkaskipting og ábyrgðarsvið

Skólastjóri stjórnar daglegri starfsemi skólans og ber rekstarlega og faglega ábyrgð á starfi skólans. Samhentur kennarahópur kemur sér saman um verkaskiptingu innan skólans. Þegar allir starfsmenn koma með einhverjum hætti að stefnumótun skólans og bera jafnframt ábyrgð á ákveðnum þáttum í starfi hans næst samábyrgð allra starfsmanna á leikskólastarfinu. Allir starfsmenn skólans eru og þurfa að finna að þeir eru mikilvægir og geta haft áhrif á skólastarfið.

Á fyrsta starfsmannafundi að hausti er verkaskipting ákveðin.

8 MAT Á LEIKSKÓLASTARFI

   Skv. lögum nr 90/2008 er markmið mats og eftirlits með gæðum starfs í leikskólum  að:
    a.    veita upplýsingar um skólastarf, árangur þess og þróun til fræðsluyfirvalda, starfsfólks leikskóla, viðtökuskóla og foreldra, 
    b.    tryggja að starfsemi skóla sé í samræmi við ákvæði laga, reglugerða og aðalnámskrár leikskóla, 
    c.    auka gæði náms og leikskólastarfs og stuðla að umbótum, 
    d.    tryggja að réttindi barna séu virt og að þau fái þá þjónustu sem þau eiga rétt á samkvæmt lögum.  

Hverjum skóla er jafnframt skylt að meta með kerfisbundum hætti árangur og gæði skólastarfs með virkri þátttöku starfsmanna, barna og foreldra eftir því sem við á. Birta skal upplýsingar um innra mat skólans, tengsl þess við skólanámskrá og áætlanir um umbætur.

Í Lyngholti er hafin vinna við þróun þessa mats, horft verður til Aðalnámskrár leikskóla, reglugerða fyrir leikskóla og jafnframt byggt á þeim grunni sem fyrir er í skólanum.
Stefnuhópur skólans vinnur úr könnunum, ábendingum frá foreldraráði og gerir tillögur til úrbóta.
8.1 Sjálfsmat – innra mat

Á starfsmanna- og deildarfundum sem haldnir eru u.þ.b. hálfsmánaðarlega eru ýmsir þættir í starfseminni og aðstæður í leikskólanum ræddar og metnar. Á starfsmannafundum eru verkefni úr Samferða unnin. Óformlegt daglegt mat er einnig sífellt í gangi.


Árlega er gerð könnun meðal foreldra, elstu nemenda og starfsmanna á viðhorfum þeirra til ýmissa þátta í starfinu. Niðurstöður kannananna eru hafðir til hliðsjónar við þróun starfsins.


Starfsmannaverkefnið Samferða sem hófst haustið 2006 miðar að sjálfsskoðun og sjálfsmati starfsmanna, mati á kennsluaðferðum hvers og eins og viðhorfi til menntunar. Verkefnið er stöðugt í gangi og ætlað til að bæta starfsaðferðir skólans og þar með nám nemenda.

Starfsmannastefna Lyngholts skal höfð til viðmiðunar við sjálfsmat starfsmanna.

Ársskýrsla er gefin út að vori, byggð á þeim könnunum sem gerðar hafa verið yfir veturinn og að hausti er unnin aðgerðaáætlun út frá ársskýrslunni.
8.2 Einstaklingsmat

Við höfum yfir að ráða nokkrum eyðublöðum og matskvörðum til að meta ákveðna þroskaþætti. Þau eru:

· AAL: athugunarlisti fyrir atferli leikskólabarna.
· Færnisskema 0-6 ára: Skráningarblað sem fært er inn á færni, hegðun og líðan barnsins í leikskólastarfinu

· HLJÓM-2, athugun á hljóð- og málvitund  5 ára gamalla barna, lagt fyrir í október ár hvert og aftur í febrúar ef þörf reynist.

· Smábarnalistinn: Mat foreldra 1-3 ára gamalla barna á hreyfi- og málþroska þeirra.

· Íslenski þroskalistinn: Mat foreldra 3-6 ára gamalla barna á hreyfi- og málþroska þeirra.
· Orðaskil

· M0T 4-6, kvarði til að meta hreyfiþroska 4-6 ára gamalla barna. Lagður fyrir að hausti.

Mot, Hljóm, Hreyfiþroskamat og Færnisskema er lagt fyrir hvern hóp fyrir sig. Aðrir matslistar eru lagðir fyrir eftir þörfum. Foreldrum eru ávallt kynntar niðurstöður.

9 ÖRYGGISMÁL

Við leikskólann er starfandi öryggisráð. Það sér um að fara yfir öryggismál leikskólans reglulega og kemur með ábendingar um lausn mála. 

9.1 Slys og slysatryggingar

Öll slys og óhöpp sem eiga sér stað í leikskólanum eru skráð á sérstök eyðublöð sem eru í starfsmannamöppum. Ávallt er reynt að ná í foreldra ef leikskólakennari metur svo að barnið þurfi til læknis en ef ekki næst í foreldra er farið með barnið frá leikskólanum. 

Í gildi er samningur á milli Fjarðabyggðar og VÍS um tryggingar leikskólabarna í leikskólum Fjarðabyggðar. Tryggingin veitir öllum börnum í skólunum tryggingu gegn slysum. Skilmálarnir eru:

· Slysatrygging skólabarna tekur til allra skólanemenda sem skráðir eru í leikskólana, enda séu þessar stofnanir reknar af sveitarfélaginu einu eða í samvinnu við aðra. Aldur skólabarnsins skiptir ekki máli.

· Slysatrygging skólabarna gildir þann tíma sem leikskólarnir eru starfræktir. Er hér um að ræða venjulegan skólatíma og þess utan þann starfstíma sem ákvarðaður er af stjórnendum leikskólanna.

· Slysatrygging skólabarna tekur til hvers skólabarns, sem verður fyrir slysi í eða við leikskólana og til eða frá heimili að leikskólunum. Jafnframt gildir tryggingin á ferðalögum innanlands á vegum leikskólanna, hvert sem farið er og í hvaða skyni sem er.

· Slysatrygging skólabarna tekur til hvers skólabarns, sem verður fyrir líkamstjóni eða dauða af völdum slyss, hvernig svo sem slysið ber að, hver svo sem á sök á því og hvort sem slysið verður við nám eða leik.

· Slysakostnaður er eingöngu greiddur að því marki, sem hann fæst ekki greiddur úr öðrum vátryggingum eða Tryggingastofnun ríkisins.

· Slys ber að tilkynna til skólayfirvalda og tryggingafélags svo fljótt sem auðið er.

· Mjög mikilvægt er að gerð sé skýrsla um öll óhöpp og slys sem verða í leikskólum.

9.2 Áfallahjálp

Við leikskólann er starfandi áfallaráð. Starf þess er að hafa yfirumsjón með ef áföll koma upp í leikskólanum og/eða í nánasta umhverfi nemenda. Ráðið getur leitað eftir aðstoð ef það telur þess þörf, þá er það hjá sóknarpresti, sálfræðingi og heilsugæslu. Mikilvægt er að leikskólastjóri fái vitneskju um ef breytingar/áföll verða á högum barna sem sækja leikskólann. 

9.3 Brunavarnir

Brunaæfing er einu sinni á ári með öllum börnum leikskólans. Brunatæki eru yfirfarin einu sinni á ári. Annar útbúnaður er brunaslöngur og neyðarlýsingar. Neyðarútgönguleiðir eru kynntar fyrir börnunum og þeim sýnt og sagt hvert á að fara ef eldur brýst út í leikskólanum.

Það er gott að vera sem gleðin býr,

